
Запалiць свечку дабрынi й спагады ў людскiх

сэрцах, наталiць iх смагу глытком гаючай роднай

мовы, прыгадаць iм пяшчоту матулiнай калыханкi

й свiргат аканiц бацькоўскае хаты, быць творцам у

любой справе — у гэтым бачу сэнс свайго iснавання

на шматпакутнай зямлi маёй Баларусi.

                       А. Вашчанка

Пасляслоўе

КАБ ЧАЛАВЕК РАЗУМЕЎ...

Несумненна, што адным з асноўных крытэрыяў
вартасцi мастацкага твора (альбо зборнiка твораў)
з’яўляецца тое, наколькi ён цiкавы для чытача,
наколькi зможа прывабiць яго ўвагу, выклiкаць
самым непасрэдным чынам яго суперажыванне.

Знаёмячыся са зборнiкам прозы Аляксандра
Вашчанкi «Свечка на дажджы», я не#не ды лавiў
сябе на ўражаннi: цiкава! Зборнiк даволi разна#
стайны ў жанравых i тэматычных адносiнах. Ён
адкрываецца апавяданнем «Мартын i Тэра», якое
можа па праву прэтэндаваць на статус
шматзначнай, глыбокай па змесце прыпавесцi. Ён,
зборнiк, працягваецца цi не аўтабiяграфiчным,
прысвечаным роднай мацi творам «Звычайны зi#
мовы дзень». Ён утрымлiвае своеасаблiвае даку#
ментальнае эсэ «Дрэвы помняць». Ён плаўна
пераходзiць далей у аповеды — эцюды, аповеды#
замалёўкi, прысвечаныя гэтай самай дзiвоснай
краiне, родам з якой мы ўсе, з якой мы ўсе выйшлi,
iмя якой — Дзяцiнства («Коршак», «Грышка»,
«Смерць сястрычкi», «Летнi дзень у краiне дзя#
цiнства»). Другi яго раздзел складаюць жартаўлiвыя
творы, iнакш — гумарэскi, гумарыстычныя мiнiяцюры
(«Пасвячэнне ў паляўнiчыя», «Ланцэпуп», «Дзедава
ласка», «Бедны Пушкiн»). Але што б нi ўяўляў сабой,
паводле свайго зместу i жанру, той цi iншы твор
кнiгi, ён, паўтараю, чытаецца з цiкавасцю, не
пакiдае мяне, чытача, абыякавым. У чым тут сакрэт?



Сакрэт, на маю думку, у наступным. Найперш —
у назiральнасцi й жыццёвай мудрасцi аўтара.
«Апранацца старому чалавеку складана — акурат
як i малому», — чытаем у апавяданнi «Звычайны
зiмовы дзень». Чытаем i ахвотна пагаджаемся: так
яно i ёсць сапраўды. Апiсваючы надыход летняга
ранку, празаiк мiж iншым заўважае: «Нават дзесьцi
яшчэ цёгкаў салавей, забыўшыся, што ноч ужо
прайшла». Заўважана з добразычлiвай усмешкай i
з чуйнасцю дасведчанага фенолага. Цi нават
арнiтолага. Альбо яшчэ такое, падобнае на
папярэдняе назiранне: «Як прыемна тады перад
урокамi пасядзець колькi хвiлiн на сонейку, слу#
хаючы спеў шпака, якi толькi што прыляцеў з далёкiх
краёў i, не паспеўшы перайсцi на родную мову, спявае
па#iншаземнаму».

Як тут не ўсмiхнуцца разам з аўтарам, не ацанiць
па вартасцi такое яго ўспрыняцце веснавой прыроды,
спеваў птушкi, што толькi вярнулася з выраю. А вось
трапна падмечаная сцэнка з жыцця пажылых
вясковых людзей, якiя апынулiся ў экстрэмальнай
сiтуацыi: «Бабулькi плакалi, дзяды пахмурна сма#
лiлi самасад, але што зробiш...»

З назiральнасцю, з абвостраным адчуваннем
свету прыроды й людскога жыцця звязаная,
натуральна, i адметнасць выяўленчых сродкаў А.
Вашчанкi, у прыватнасцi, параўнанняў, тропаў. У
ягоных апавяданнях шыферны дах узлятае над
поплавам, «нiбы вялiзны паветраны змей», «зямля
на месцы лужын парэпаная, нiбы бабулiны далонi»,
«дрэвы стаяць задумёныя ў чаканнi хуткай зiмы»,



а «пчолы са злосным гудам носяцца наўкола, нiбы
пiкiруючыя «Юнкерсы» i г. д.

Пэўна, сэрцавiну збонiка «Свечка на дажджы»
складаюць апавяданнi, галоўнымi дзейнымi асобамi
якiх з’яўляюцца дзецi. I ў дадзеным выпадку
назiральнасць арганiчна спалучаецца з добрым
веданнем псiхалогii маленькага чалавека, з
разуменнем логiкi яго паводзiн. I яшчэ — з ад#
паведным маральна#этычным i педагагiчным тактам.
Што i не дзiўна, бо А. Вашчанка, як я ведаю, па
прафесii настаўнiк, выкладчык музыкi ў сярэдняй
школе.

Сказанае вышэй тычыцца ў пэўнай ступенi й таго
раздзела зборнiка, якi складаецца з гумарэсак,
жартаўлiвых жыццёвых гiсторый. Тут таксама
выяўляецца адметная назiральнасць аўтара (на
гэты раз сацыяльнага плану), яго здольнасць
заўважыць i паказаць сродкамi жывога мастацкага
слова характэрныя з’явы нашага сённяшняга грамад#
скага жыцця, праблемы так званага пераходнага
перыяду.

У згаданым напачатку аповедзе#прыпавесцi
«Мартын i Тэра» аўтар слушна зазначае: «Боль i гора
аднолькавыя для любой iстоты. I пакуль чалавек
гэтага не зразумее, ён не будзе жыць у поўнай
гармонii з прыродай». I я мяркую, што кнiга А.
Вашчанкi будзе вучыць гэтаму самаму, так
неабходнаму нам разуменню, чытача — як, дарэчы,
дарослага, так i юнага.

Анатоль Вярцiнскi

Аўтар выказвае ўдзячнасць дырэктару унiтарнага
прыдпрыемстава «Мiёры» ВАЗМIЦЕЛЮ Генадзю
Гаўрылавiчу за дапамогу ў выданнi гэтай кнiгi.

